
Minnisblaði þessu er ætlað að koma á framfæri sameiginlegri sýn Umhverfisstofnunar og 

Náttúrufræðistofnunar Íslands um þau verkefni sem nauðsynlegt er að fara í til þess að uppfylla skyldur 

Íslands bæði hvað varðar alþjóða samninga og innlend lög sem snúa að framandi ágengum tegundum.   

Mikil aukning hefur verið í útbreiðslu framandi tegunda á síðustu árum bæði á þurrlendi, í ám og vötnum 

og ekki síst í sjó með ströndum fram. Þar má nefna tegundir sem staðfest hefur verið um nokkuð skeið að 

séu ágengar eins og alaskalúpínu og skógarkerfil sem en einnig tegundir eins og stormþul, stafafuru, 

flundru, hnúðlax, grjótkrabba, glærmöttul o.fl. tegundir sem ekki hefur verið lagt mat á hvort séu ágengar 

eða ekki.   

Ýmsar tegundir lífvera eru fluttar vísvitandi inn til landsins meðal annars fiskar, skordýr, gæludýr og 

plöntur. Þá berast margar tegundir óafvitandi til landsins t.d. með varningi, ferðafólki eða með 

skipaumferð.  

Ágengar, framandi tegundir eru lífverur (dýr, plöntur, þörungar, sveppir o.fl.) sem eru fluttar, vísvitandi 

eða óafvitandi, út fyrir sín náttúrulegu heimkynni til svæða sem áður voru þeim lokuð af líffræðilegum 

eða landfræðilegum orsökum. Ágengar, framandi tegundir ógna líffræðilegri fjölbreytni m.a. með því að 

valda breytingum á samsetningu og starfsemi vistkerfa og bola burt tegundum sem fyrir eru. Það getur 

leitt til mikils samdráttar í útbreiðslu innlendra tegunda og jafnvel staðbundins útdauða. Framandi ágengar 

tegundir geta með þessu valdið verulegu tjóni, umhverfislegu, efnahagslegu og heilsufarslegu og eru 

viðfangsefni sem þarf að taka föstum tökum.  

Einangrun eyja skapar þær aðstæður að slík lífríki hýsa stóran og mikilvægan hluta af líffræðilegri 

fjölbreytni í heiminum. Á Íslandi er lífríkið ungt og þess vegna eru hér fáar einlendar tegundir en það sem 

er einstakt við Ísland á heimsvísu er að líffræðileg fjölbreytni í mörgum hópum lífvera einkennist af 

miklum erfðabreytileika. Erfðabreytileiki meðal einstaklinga sömu tegundar er undirstaða þróunar og 

aðlögunar lífvera að nýjum búsvæðum og umhverfi og þess vegna er mikilvægt að vernda hann. Helstu 

ógnir við líffræðilegan fjölbreytileika á Íslandi eru loftslagsbreytingar og framandi ágengar tegundir. 

Saman magna þessar ógnir þau áhrif sem hvor fyrir sig hefur.  

Heimsmarkmið Sameinuðu þjóðanna nr. 15 fjallar um líf á landi. Í undirkafla 15.8 segir: ,,Gripið verði til 

ráðstafana eigi síðar en árið 2020 til að koma í veg fyrir aðflutning ágengra, framandi tegunda og draga 

úr áhrifum þeirra á vistkerfi á landi og í vatni. Forgangstegundum verði útrýmt eða útbreiðslu þeirra eða 

fjölgun stýrt.”  

Í 8. grein samnings Sameinuðu þjóðanna um líffræðilega fjölbreytni (CBD) er ákall til meðlimaþjóða að  

koma í veg fyrir aðflutning ágengra, framandi tegunda og stýra eða útrýma þeim tegundum sem ógna 

vistkerfum og búsvæðum annarra tegunda.  Í leiðbeiningariti CBD frá 2002 um framandi ágengar 

tegundir er mikil áhersla lögð á að  koma í veg fyrir aðflutning tegundanna enda sé það hagkvæmasta 

leiðin.  Í sumum tilfellum þarf þó að fara í mótvægisaðgerðir til að stemma stigu við útbreiðslu og þeim 

neikvæðu áhrifum sem tegundirnar valda. 



Í 67. gr. laga nr. 60/2013 um náttúruvernd segir að „ef ástæða er til að ætla að framandi lífverur ógni 

líffræðilegri fjölbreytni og hafi veruleg áhrif á lífríkið getur Umhverfisstofnun, að fenginni umsögn 

sérfræðinganefndar skv. [5. mgr.] 1) 63. gr., gripið til aðgerða til að koma böndum á og hefta útbreiðslu 

þeirra eða uppræta þær.”  

Skýrari vinnureglur og verkferlar 

• Umhverfisstofnun skortir vinnureglur til að geta framfylgt 67. gr. laga nr. 60/2013. Setja þarf fram 

aðgerðaráætlun í tengslum við greinina og skilgreina hlutverk viðeigandi stofnanna, m.a. 

Umhverfisstofnunar og Náttúrufræðistofnunar Íslands, sem kemur að mati og skilgreiningu á 

framandi lífverum. 

• Vinnureglur þurfa m.a. að skýra betur hvernig rannsóknir og vöktun eru lagðar til grundvallar 

ákvarðanatöku og hvernig árangur aðgerða er metinn. Vinna þessi yrði áframhald á vinnu URN sem 

fram hefur farið við Grænbók um líffræðilega fjölbreytni. 

Endurskoðun hlutverks sérfræðinganefndar um framandi lífverur 

• Stofnanirnar telja að endurskoða þurfi hlutverk og störf nefndarinnar og velta upp þeirri spurningu 

hvort markmiðum með störfum hennar væri betur náð með öðrum leiðum, t.d. með að færa störf 

hennar undir þær stofnanir sem með málaflokkinn fara.  

• Sérfræðinganefnd um framandi lífverur í óbreyttri mynd er ólíkleg til að geta unnið þá vinnu sem er 

fyrir höndum ef vilji er til að taka þennan málaflokk föstum tökum.  

Viðbrögð URN við drögum að reglugerð um innflutning á framandi tegundum 

• Í október 2021 skilaði Umhverfisstofnun til ráðuneytisins drögum að reglugerð um innflutning 

framandi tegunda sem var yfirfarin af sérfræðinganefnd um framandi lífverur. Hugmyndafræðin á bak 

við reglugerðina er að hryggjarstykkið í henni verði viðaukar sem ná annars vegar yfir tegundir sem 

bannað er að flytja inn og hins vegar yfir tegundir sem heimilt er að flytja inn. Sú vinna skal vera 

byggð á faglegu mati sérfræðinganefndarinnar og er það mjög umfangsmikið verkefni. Mikilvægt er 

að þessi vinna verði kláruð. Þessi vinna þarf einnig að ná til þeirra tegunda sem hafa verið fluttar inn í 

samstarfi við Matvælastofnun. 

Aðgerðir vegna tegunda sem náð hafa fótfestu á Íslandi 

• Móta þarf áætlun um aðgerðir til að stemma stigu við þeim ágengu, framandi tegundum sem náð hafa 

fótfestu á Íslandi og farnar eru að valda tjóni. Mikilvægur hluti af slíkum aðgerðum varðar fræðslu og 

upplýsingamiðlun til almennings og aðila er málið varðar. 

• Auka þarf samstarf við t.d. sveitarfélög varðandi eftirlit og upprætingu framandi ágengra lífvera. 

• Safna þarf upplýsingum og byggja gagnabanka um framandi lífverur sem hafa nú þegar verið fluttar 

til landsins og áhættumeta hverja tegund. Þessi vinna er ein af forsendum þess að hægt sé að klára 

reglugerð um innflutning á framandi lífverum.  

Auknar og samhæfðar rannsóknir 

• Efla þarf og samhæfa rannsóknir á framandi lífverum með því að skilgreina afmörkuð viðfangsefni og 

tryggja fjármagn til þeirra stofnana sem þær stunda t.d. Náttúrufræðistofnunar Íslands, Náttúrustofa, 

Hafrannsóknarstofnunar, háskóla o.fl. Ýmsar stofnanir hafa komið að rannsóknum á framandi 

lífverum m.a. með því að vakta útbreiðslu þeirra, rannsaka áhrif þeirra á íslensk vistkerfi og meta 

ágengni þeirra. Síðasta atriðið er grunnforsenda fyrir því hvort tegundir séu skilgreindar ágengar eða 

ekki og hvort þörf sé á stýringu og aðgerðum.  



 

Stofnun starfshóps um mál framandi lífvera á Íslandi 

• Umhverfisstofnun og Náttúrufræðistofnun leggja til að stofnaður verði starfshópur sem endurskoðar 

mál framandi lífvera á Íslandi. Í hópnum yrðu fulltrúar umhverfis- orku- og loftlagsráðuneytis, 

Umhverfisstofnunar, Náttúrufræðistofnunar Íslands, Matvælastofnunar og/eða matvælaráðuneytis og 

annarra stofnanna eins og við á ásamt fulltrúum hagsmunaaðila. Lagt er til að fulltrúi URN fari fyrir 

hópnum og stýri vinnu hans.  

 

Að framansögðu liggur ljóst fyrir að fara þarf fram heildarendurskoðun og stefnumótun á innflutningi 

framandi ágengra tegunda og útbreiðslu þeirra. Framkvæma þarf áhættumat fyrir þær tegundir sem nú 

þegar hafa náð útbreiðslu, eru taldar geta náð fótfestu hérlendis eða sem þekkt er að geti verið ágengar t.d. 

hjá nágrannaþjóðum okkar. Endurskoða þarf og skýra betur þær lagagreinar sem tengjast málum framandi 

lífvera til að auðvelda stofnunum að átta sig á hlutverki sínu og til að þær geti brugðist við með 

viðeigandi aðgerðum. Stofnanir sem fara með mál framandi lífvera skortir tilfinnanlega yfirsýn yfir 

heildarinnflutning lífvera, útbreiðslu þeirra og áhrif á innlent lífríki og samfélag. Hröð aukning á sér stað 

á landnámi nýrra tegunda og aukinni útbreiðslu þeirra og setja þarf málefni framandi ágengra tegunda í 

forgang hér á landi án tafar.  

Þörf er á samhentri heildarendurskoðun og átaki ríkis, sveitarfélaga og félagasamtaka með það að 

markmiði að tryggja að Ísland standi undir alþjóðlegum skuldbindingum um verndun líffræðilegrar 

fjölbreytni og standi vörð um íslenska náttúru til framtíðar. 

Óskað er eftir fundi við umhverfis-, orku- og loftslagsráðuneyti um málefnið sem fyrst. 

 

 


